
Emakumeak gizonezkoen menpe daude Indian, eta munduko toki gehienetan. Gipuzkoako Medicus Mundi elkarteak hori aldatzeko egiten du lana. 

Emakume izateagatik bakarrik 

Idoia Etxeberria - Donostia 

Gutxiago ematen diete jaten, umetatik. Mutilak ez direlako. Eta ez dira euren heziketaz eta osasunaz lar arduratzen. Hutsaren hurrengoa direlako Indiako gizartean. Txikitatik egiten dute lana, baina kobratu gabe. Familia, animaliak, etxea zaintzen. Asto lanak, lan gogorrenak. Emakume izateagatik bakarrik. Baztertuta daude jaiotzen direnetik, baina ez dira kexatzen: erabat barneratuta eta onartuta dago emakumea gizonezkoa baino gutxiago dela. Betidanik. Betiko. Gipuzkoako Medicus Mundi elkarteak mendekotasun egoera hori aldatzeko egiten du lana. Sexu berdintasunaren alde. Indiako Namchi herrian, esaterako. Bertako emakumeen begiradak argazki erakusketa batean batu dituzte. Begirada sarri tristeak, beti sakonak. Igandea bitarte ikus daitezke, Donostiako Kutxa Boulevard aretoan. 

Herrialde gutxitan dago emakume baino gizon gehiago. India da horietako bat. Demografiaren legeak hankaz gora daude han. Eta ez kasualitatez. Aborto selektibo sarri erabiltzen dute, baita familia aberatsetan ere. Umetan ere asko hiltzen dira. «Emakumeek beraiek nahiago dute semea izan alaba baino», dio Amaia Makibarrek (Donostia, 1977), Gipuzkoako Medicus Mundi elkarteko egitasmoen arduradunak. Mutikoa izateak zoritxarra uxatzea dakar. Pobretasunetik ihes egitea. Munduko pertsona pobreen ehuneko 70 emakumeak eta neskatoak dira. «Alfabetatze tasa askoz txikiagoa da emakumeen artean, eta gero eta gorago joan ikasketetan, emakume gutxiago dago. Herrialde guztietan gertatzen da hori. Ez Indian bakarrik». 

Mende honen erdialderako India munduko hirugarren ekonomia indartsuena izango dela diote. Aberastasuna, baina, ez dago ondo banatuta: desberdintasunak gero eta handiagoak dira nekazarien eta hiritarren artean, emakumeen eta gizonezkoen artean. Nekazaria eta emakumea izatea da okerrena, horrenbestez. Eta horixe da Namchin bizi diren emakumeen kasua. Indiako iparraldean dago Sikkim estatua, Nepalekin mugan, mendi artean. «Alargunak dira eskubide gutxien dutenak: senarra hiltzen bazaie, kalean geratzen dira». 

Dena osasunarekin lotuta 

«Gure helburu nagusia denentzat osasuna lortzea da», azaldu du Makibarrek. «Baina osasuna denarekin lotuta dago. Ez baldin badute dirurik jateko, osasuna kaltetu egiten da. Osasuna bakarrik lantzea ezinezkoa da, beste hainbat alor landu gabe. Etxeko indarkeria ez badugu kontuan hartzen, adibidez, gutxi egingo dugu osasunaren alde». Ez dira osasun zentroak eta ospitaleak antolatzera mugatzen. Emakumea lan mundura hurbiltzea ezinbestekoa denez, mikrokreditu sistema erabiltzen dute, haiei laguntzeko. Animaliak... diru sarrera ekarriko dien zernahi eros dezaten. Emakumeen heziketa eta parte-hartzea ere bultzatzen dute. 

Gizonezkoen osasuna ere zaindu arren, emakumeengan arreta berezia jartzen dute. Behar handiagoa duelako. «Eta emakumearen osasuna hobetuta, familia osoarena hobetzen da. Familia askotan emakumeak dira oinarria: haurren hezkuntzaz arduratzen dira, sukaldeaz, baratzaz, animaliez... emakumearen osasuna ona bada, familia osoak igarriko du. Emakumea indartsu badago, seme-alabak sendoagoak jaioko dira, eta bizitzan aurrera egiteko egoera hobean egongo dira». 

«Erabakiak eta planifikazioa gizonezkoen ardurak dira, eta askotan ez dituzte kontuan hartzen emakumeen berezitasunak. Adibidez, amen eta haur jaioberrien beharrizanak. Askotan emakumeek ez dute erabakitzeko eskubidea: ez zenbat seme-alaba izan nahi dituzten, ez noiz eduki. Osasunaren Mundu Erakundeak dio gutxienez bi urte utzi behar direla haurdunaldien artean, eta hori ez dute errespetatzen, eta emakumeen osasunerako oso kaltegarria da: anemiak... Leku askotan ez dago haurdunaldirako prestakuntzarik. Etxean erditzen dira, garbitasunik gabe, eta emakume asko hiltzen dira. Ez litzateke hala izan beharko». 

Lan gogorrenak ere emakumeek egiten dituzte askotan. «Eta aldentzen dute emakumea beste gauzetan parte hartzetik; heziketatik, komunitateko bileretatik... Hainbeste lan dute, ez dutela denborarik ez atseden hartzeko, ezta bizitza publikoan parte hartzeko ere. Etxeko kontuei lotuta bizi dira, eta beraien garapena mugatu egiten da». Lanak hobeto banatzea funtsezkoa da hori alda dadin. Gipuzkoako Medicus Mundik 1995etik dihardu Indian laguntzen. Santa Anako mojekin elkarlanean. Tsunamiaren aurretik ere bai. «Gu ez gara larrialdiengatik joaten lekuetara». 

«Jendea tragediaren bat dagoenean mugitzen da batik bat. Eguneroko garapen proiektuak egiteko ez hainbeste. Tsunamiarekin diru pila bat jaso genuen, oso ondo portatu zen jendea. Eta hori ondo dago, noski. Baina tragediek pobrezia bistaratu besterik ez dute egiten; aurretik ondo ez zeudelako gertatzen dira, etxeak baldintza txarretan zeudelako... baina jendeak ez du hori ikusten». 

Hogei egitasmo abian 

«Leku guztietan da gero eta okerragoa emakumearen egoera. Orokorra da. Gainera, globalizazioarekin pobrezia handituz doa, eta, ikusten denez, kaltetuenak emakumeak dira». Etiopian, Ekuadorren, Perun eta Ruandan ere baditu egitasmoak Gipuzkoako Medicus Mundik; 1974ean sortu zen. «Indian une honetan bederatzi proiektu dauzkagu, eta guztira 20 inguru». Gipuzkoako Medicus Mundin lau lagunek egiten dute lan, eta 140 bazkide inguru dituzte. 

Tokian tokiko elkarteekin egiten dute lana, beti. «Dirua lortzen dugu elkarteek beraien lana egin ahal izateko. Hori da gure lan egiteko modua. Kontaktua egiteko, txostenak nola egin erakusteko eta apur bat laguntzeko joaten gara, hango profesionalak bilatzera... baina ez gara gelditzen. Bertakoak dira beharrak ondoen ezagutzen dituztenak. Guk hemengo ikuspuntua daukagu, ezberdina. Ikusi da hemendik egindako plangintzak ez direla aurrera ateratzen. Oinarrizkoa da beraiek erabakitzea zer egin nahi duten eta nola». 

Herrialdearen arabera aldatu egiten da laguntza. «Ekuadorren osasun laguntzaileak trebatzen ditugu, gai izan daitezen gaixotasun arruntenak tratatzeko eta medikuarengana noiz jo erabakitzeko. Indian ere emakumeak hezten ari gara, osasun arloan. Etiopian emagin tradizionalei laguntzen diegu...». Afrikan ura da arazo handiena: «Etiopian, adibidez, ur garbiaren bila joan behar dute oinez hiru orduz; eguna joaten zaie horretan. Neskatila asko ez dira eskolara joaten lan hori egiteko. Putzuak egitea da lehendabiziko beharra han». 

Gaixotasun zabalduena Ihesa da: «Hemen pixka bat ahaztuta daukagu, gaixotasun kronikotzat dugulako; baina sendagairik ez duten tokietan, jende asko hiltzen da. Indian, Ekuadorren, Etiopian... malariarekin ere jende asko hiltzen da. Eta gosea ez da gaixotasuna, baina heriotza dakar». 
_______________________________________________________________
Emakumearen osasuna hobetuta, familia osoarena hobetzen da; familiaren oinarria da» 

Amaia Makibar - Gipuzkoako Medicus Mundiko langilea 

 Juan Ramon Llavori-  Argazkilaria 

«Nahiz eta ez ezagutu, jendeak etxeak eta bihotzak zabaltzen dizkizu» 

I. Etxeberria Donostia 

Juan Ramon Llavori gustura dago Indian egin zituen argazkiekin. Ederrak iruditzen zaizkio, bidaia bera bezalaxe. Irudiei begiratzean, hara bueltatzeko irudipena du, han ezagututako jendearengana. Aurtengo martxoan iritsi zen Sikkim estatura. Ondo kostata. «Himalaia tartean dago, mendi artean, eta hiru-lau-bost ordu behar dituzu 30 kilometro egiteko. Bideak oso txarrak dira. Gainera, baimen berezia behar da sartzeko, bestela ezin da sartu». Medicus Mundiren egitasmoetako bat gertutik ezagutzera joan zen, beren-beregi argazkiak ateratzera. Llavori ez da, baina, ezein elkarteko kide: «Nahiago dut askatasuna. Bidaiatu egiten dut, eta laguntza eskatzen badidate, prest nago parte hartzeko. Beste hiruzpalau GKErekin ere egin dut lana». 

37 argazki ikus daitezke Donostiako erakusketan. Gehienak emakumeak eta umeak. 

Indian emakumea baztertuta dago, familietan eta lanean, eta Medicus Mundiren proiektuak dinamika hori pixka bat hautsi nahi du. Horregatik agertzen da hainbeste emakume argazkietan, proiektua beraiei zuzenduta dagoelako. 

Hirugarren erakusketa duzu Gipuzkoako Medicus Mundirekin, guztiak India oinarri hartuta. 
Bai, lehenengoa tsunamiaren kalteei buruz egin genuen, eta bestea Gujarateko eta Bonbaiko emakumeekin. Aurtengoa zazpigarren bidaia izan da Indiara; beti leku desberdinetan izan naiz, baina gehienetan mendi artean. 

Eta zer moduzko esperientzia izan da Sikkimekoa? 

Ederra, ederra! Laguntasuna eduki dut oso berezia, moja baten bitartez. Ate asko zabalik izan ditut horri esker. Beti etortzen zara bueltatzeko asmoarekin halako lekuetatik. Lekua oso berezia da; nik uste dut mendiak eragina daukala hango jendearen izaeran eta portaeran. 

Zure argazkietan begiradek beti dute garrantzi handia. Izenburua ere halaxe jarri diozu erakusketari: Begiraden bidez. 

Bai, begiradak bilatu nahian ibiltzen naiz. Paisaiak posible da Euskal Herrian ateratzea, baina halako begiradak ez, nik Euskal Herrian ez dut lortzen ikustea. Eta, gainera, argazkiaren bitartez hango jendearekin lortzen dituzun harremanak daude. Denbora pixka bateko lana izaten da, baina gero merezi du. Azken finean, konfiantza lortzen baduzu, lortzen duzu begirada berezi horiek zure makinaren bitartez zuregana iristea. 

Argazkiak atera aurretik emakumeak pixka bat ezagutzen saiatu zara orduan... 

Bai, ahal den moduan hitz egiten, eta keinuen nazioarteko hizkuntzan: irribarre berezi batekin. Ailegatu eta argazkiak atera, nik behin ere ez dut egiten halakorik. Hurbildu, bere mahaian eseri... horrela lortzen dira argazki bereziak. 

Erakusketak India gertuago sentitzeko balio du. Jendea kontzientziatzeko ere bai? 

Jendeak ikusten du nori ari garen laguntzen. Irudiak hona ekarrita forma bat ematen diozu lankidetzari. Gehienetan jendeak badaki dirua zertan erabiltzen den, eta zer lortzen den, baina irudiak aurrean jartzen badizkiozu: «Aiba, hauxek dira jasotzen ari direnak nire dirua, nire laguntza!». Hori oso inportantea da. 

Bidaiazale amorratua zara. Orain ere izango duzu bidaiaren bat buruan. Hurrengoa, nora? 

Bai. Prestatzen ari naiz datorren urtekoa: seguru asko Nepalera joango naiz berriro. Nire oporraldi guzti-guztia horretarako erabiltzen dut. Ikusten dut nire lanen bitartez lagundu diezaiokedala jendeari, eta horregatik egiten ditut halako bidaiak. Ez naiz joaten ardiak eta paisaiak ikustera, ai zein ondo egoten den mendi artean! Ez, ez. Jendearen harremana nahi dut bilatu eta aurkitu. Nahiz eta ez ezagutu, etxeak eta bihotzak zabaltzen dizkizu jendeak, eta hori oso aberasgarria da. 

